
СООПШТЕНИЕ ЗА ЈАВНОСТ

ПОТРЕБА ОД ПРОФЕСИОНАЛИЗАЦИЈА ВО ОДНОСИТЕ СО ЈАВНОСТА

Скопје, 15 април 2010 - Стандардизација на професијата односи со јавност, основање професионална асоцијација и донесување  етички кодекс, како и континуирана едукација и утврдување на терминологијата во ова поле се дел од заклучоците на денешната тркалезна маса на тема „Професионалните стандарди во односите со јавноста“ што ја организира Високата школа за новинарство и за односи со јавноста во рамките на Деновите на образование на Скопскиот саем. 

На тркалезната маса беше претставено и истражувањето што го спроведе Центарот за истражување на комуникациите и репутацијата на Високата школа на истата тема во изминатиот период, опфаќајќи претставници од приватните компании, државните институции и јавните претпријатија, единиците на локалната самоуправа, агенции за односи со јавноста, непрофитниот сектор, како и меѓународни организации. „Односите со јавноста сè уште не се доволно развиени, а причините за тоа, меѓу другото, лежат и во недоволното разбирање на оваа професија“, истакна Владимир Мисев, предавач на Високата школа. 
На тркалезната маса беа претставени и трендовите на професијата во Европа и начинот на управување со односите со јавноста. „ПР професионалците во Европа се поблиски до стратешкото управување за разлика од македонската пракса и многу повеќе ги користат социјалните медиуми во својата работа, за разлика од печатените“, рече Снежана Трпевска, виш предавач на Високата школа. 

За потребата од понатамошна професионализација на струката за развој на компаниите зборуваше Ленче Карпузовска, раководител на Одделот за комуникации на ЕВН Македонија. „Доколку пред десет години искуството важеше за најважен фактор во вршењето на ПР професијата денес, пред сè, влијае образованието во оваа сфера“, е заклучокот на Лара Чашуле-Гонев, директор за односи со јавност во McCann Erickson. 
„Во Македонија е потребно да се оддели маркетингот од односите со јавноста, препорача Константин Икономов“, директор на Априори комуникации-Македонија. 

Според последните сознанија, околу 400 лица се занимаваат со односите со јавноста во Македонија и, според Јордан Минов, партнер во друштвото за комуникациски менаџмент Пристоп МК, потребно е да се утврди точната терминологија што тие ќе ја употребуваат во дефинирањето и вршењето на својата работа.  

Резултатите од истражувањето што го спроведе Високата школа за новинарство и за односи со јавноста, заклучоците од тркалезната маса и други дополнителни материјали се достапни на веб-страницата на Високата школа www.vs.edu.mk 

